
					Gwirwyd y dudalen hon
Gosododd y wraig garedig fwyd o'u blaenau,
ac er ei fod mewn braw mawr, nid allai
Gwilym ymatal rhag y bara a'r menyn a'r jam,
ond cyn dechreu gwnaeth i Babi blygu ei dwylaw 
bach, ac yna gofynnodd fendith yn sobr
iawn, gan ddiweddu, — “A chadw Babi.
Amen.”

Tra yr oeddynt yn bwyta siaradai y Cawr
â'i wraig o'r neilliu yn ddistaw, a chlywai
Gwilym hithau yn chwerthin. Mae'n debyg
mai meddwl mor dda fyddent i'w bwyta yr
oeddynt. A bu bron iddo a thagu.

Wedi iddynt ddarfod, rhoddodd y wraig
shawl fawr wlanen am Babi, ac un arall am
dano yntan hefyd, er ei fawr ddigofaint. Ei
lapio mewn shawl fel hogen!

Neidiodd y Cawr i'r car, estynnodd ei wraig
Babi iddo, ac yna cododd y gwas Gwilym i
mewn, a chychwynnodd y cerbyd. Gwelai
Gwilym fod y cawr wedi rhoddi ei fraich am
Babi, a bod ei phen yn pwyso ar ei fynwes, fel
y byddai ar fynwes ei fam. Nid oedd bosibl y
medrai wneyd dim byd i Babi. Ond i ble,
tybed, yr oedd yn mynd a hwy? Os oedd ei
fam yn chwilio am danynt, O na chai afael ynddynt 
cyn iddynt fyned yn rhy bell! Ond
cyflymai y cerbyd yn ei flaen; hedai y gwrychoedd 
heibio iddynt fel mellt. O'r diwedd safodd 
yn stond o flaen—ple? Ni fedrai Gwilym
gredu ei olwg. Ie, eu ty hwy oedd yn ddigon
sicr, dacw'r goeden gelyn fawr o flaen ffenestr
y parlwr. Yr oedd y drws yn agored. Rhedai
rhywun allan wrth glywed swn yr olwynion:
Ei fam oedd. “A ydych wedi cael hyd iddynt
hwy?” gofynnai yn frysiog.

“Dyma fi wedi dod a dipyn o eiddo i chwi,
Mrs. Price,” gwaeddai y Cawr.

		 Golygwyd y dudalen hon ddiwethaf ar 17 Medi 2023, am 05:11.
	Mae'r testun ar gael o dan Creative Commons Attribution-ShareAlike License; 
gall telerau ychwanegol fod yn berthnasol.
Gweler y Telerau Gwasanaeth am fanylion.

